
Trikitixa elkartea:

INPERNUKO POZA. Trikitixaren I. Jardunaldiak

Aurreko alean adierazi genizuenez, irailaren 30etik urriaren 3ra
trikitixaren inguruko jardunaldiak izango dira Donostiako Koldo
Mitxelena kultur gunean. Bertan, gai honetan aditu diren hainbat
lagunek hartuko du parte. Trikitixaren [, Jardunaldi hauen prentsaurrekoa
irailaren 26an, ostirala, egingo da jardunaldien leku berean, Donostiako
Koldo Mitxelena kultur gunean. Egitarauaren berri zehatz-mehatz jakin
nahi izanez gero, ale honekin batera bidalitako esku-orriari begiratu
bat ematea besterik ez duzue. lldo honetan, gogoan izan Bilbon ere
egingo direla jardunaldi hauek, bertako Musika Eskolan, abenduaren
16tik 19ra.

Kursaalen trikiti doinuak nagusi

laz bezalaxe, aurten ere azaroan izango da Nazioarteko Trikitixa
Jaialdia Kursaalgo Ganbera Aretoan, iluntzeko zortzietatik aurrera.
lazko bideari jarraituko dio aurten ere jaialdi honek. Azaroaren 22an,
larunbata, izango da aukera hemengo zein kanpoko trikitilariak
bertatik bertara entzun eta ikusteko. Honen harian, prentsaurrekoa
azaroaren 17an, astelehena, egingo da Donostiako udaletxean,
eguerdiko hamabietan. Beraz, trikitixa jaialdi honetarako gonbita
eginadago, aldez aurretik. Trikitizale ororen egarria ase eta elkarren
arrimuan egun polita igarotzeko aukera polita, inondik inora ere.

Trikitilari profesionalen topaketak

Trikitilari profesionalen topaketak direla-eta, oraingoan Madrilgo
editore bat, Miguel Campos, izango da Trikitixa Elkarteak Zarautzen
duen lokalera bisita egingo duena. Urriaren 10ean, ostirala, izango
da topaketa, goizeko 11.00etan, eta, betiko legez, gaian, argitaletxeen
nondik norakoetan, jakin-mina duen edonor dago gonbidatuta
hitzordu honetara. Ez dugu ahaztu behar beti ere trikitilari
profesionalen kezkei erantzutea dutela xede topaketa hauek.

SAKABIREN LIBURUA PREST

Soinuaren Liburutegia sailak badu segida, 4. alea ere, Lasturko
Sakabiren omenez egindako liburu-diskoa, prest baitago. Iiigo
Aranbarri azkoitiarra arduratu da liburua idazteaz, eta bera izan
da, gainera, bilketa-lana egin duena. Liburua irakurterraza da oso,
eta Sakabi trikitilari handiaren bizitzako hainbat pasarte ekartzen

ditu gogora, elkarrizketetan oinarrituta. Horrexegatik da, hain zuzen
ere, liburu atsegin eta arina, ez horregatik baliorik gabea; ez hain
aspaldiko trikitilarien mundua irudikatzen baitu hein batean.
Trikitixaren lehena eta oraina uztartzeko modu polita.

Urte luzez pandero lanetan lagun izan zuen Eganazpiri ere egiten
zaio tartea. Egileak berak hala bukatzen du bere saioa: “Oraindik gauza
gara soinu txikiaz jotako pieza batekin emozionatzeko. Hutsa behar
dugu guk ere iragan bat ezagutu dugula oroitzeko. Eta hori, asko da”.
Guk, behintzat, soinua bizkar gainean irudikatu dugu Sakabi, afizioari
zenbaitek ofizioari jartzen dion baino arreta gehiago jarri zion gizona.

BAZKIDEEI DAGOKIEN KUOTA
Trikitixa Elkarteko bazkide zarenez gero, ohartxo hau zuri
dagokizu bete-betean. Gogoan izan 2003ko kuota azaroaren
lehenengo hamabostaldian pasatuko dizugula.

TRIKITILARIAK MUNDUAN:

Irats taldea, ameriketan

Irats trikitixa taldea udan Euskal Herritik kanpora ibili da. Hiru
beratar eta lesakar bat dira taldea osatzen dutenak, Amaia Irastorza
{trikitixa), Josune lrastorza (panderoa eta perkusioa), Joseba Irastorza
(baxua) eta Karlos Semper (bateria). Honela adierazi digute berek non
ibili diren: “Egonaldia EEBBetako hiru estatutan izan da.Gure egonaldia
Wyoming Estatuko Rock Springs herrian hasi zen (bertan 9 egun igaro
genituen), gero Utah estatura joan ginen, Salt Lake City hirira hain
zuzen (4 egun), eta, bukatzeko, Nevadako lurraldean izan gara, Elko
herrian (10 egun)”.

Ekainaren 19tik uztailaren 10 arte egon dira Amerikako paraje
hauetan. Hainbat kontzertu eman dituzte bertan, hartara joan
ziren-eta. “Rock Springs-eko Nazioarteko Jialdian parte hartu
genuen. Bertan, Errumania, Mexiko eta beste herrialde askotako
jendeak jo zuen. Gauean izan genuen "erromeria" nagusia, hau
da, Euskal Etxe honetako festa. Salt Lake City-n, berriz, bi egunetan
izan genuen festa. Honako hau Euskal Etxe txikia zen, ordea, eta,
megafoniarik jarri ezin zutenez, soinu eta panderoekin bakarrik
jo genuen (etxean bezala, abesten, dantzan...). Elko-n, azken
egonlekuan, bi erromeria nagusi genituen. Bata herriko kasinoan
eta bestea NABO-ko festa nagusian”.

Irats taldeko Amaia Irastorzak adierazi digunez, saio ofizial hauez gain,
egunero ibili omen dira soinua aldean hartuta. Harrera bikaina egin
dietela aitortu digu. “Giro aldetik ezin gara kexatu, izan ere, hemengo
plazetan izaten dugun giroa baino hobea sumatu dugu Ameriketan.
Gehienbat kantu zaharrak nahi izaten zituzten, baina NABO-ko festan
(Elko-n), Ipar Amerika guztitik joandako jendea zegoen, oso jende gaztea,
eta denetik nahi izaten zuten: fandangoa, arin arinak, zortzikoak...".

Bestalde, herri bakoitzean giroa desberdina izan zela ere eman
digu jakitera. Rock Springs-en, esaterako, festa erdi amerikarra
omen zen, Salt Lake-n familia girokoa, eta Elko-n, berriz, oso giro
euskalduna.

lldo honetan, bertan bizi diren euskaldunek trikitixaren berri
badutela adierazi digu Irats taldeko trikitilariak. “Bertan bizi diren
euskaldunek ezagutzen dute trikitixa (nahiz eta lehengo modu
zaharrean izan). Oraingo gazteek, berriz, ez dute oso ongi bereizten
soinu handia (akordeoia) eta trikitixa, Hala ere, ezaguna zaie
musika tresna hau”. Trikitixaren berri baduten lekuko, bertan bizi
den euskaldun batek trikitixa bat omen zuen etxean, hona etorritako
bidaiaren batean erosia, Euskal Herritik norbait joaten denerako.

Esperientzia oso polita bizi izan du nafar aldetik Ameriketara
hurbildutako talde honek, errepikatzeko modukoa, ezbairik gabe.
Berriz ere hemen plazaz plaza ibiltzeko indarberrituta etorri
zaizkigu.

Trikizio, holandan eta katalunian

Trikizio taldea ere uda honetan ibili da hona eta hara, Euskal
Herriko plazak ahaztu gabe. Gorka Berasategi (gitarra), Maider
Redondo (ahotsa eta panderoa), Oihane Arratibel (baxua), Xabier
Arakama (trikitixa eta ahotsa) eta Unai Lopategik (bateria) osatzen
dute taldea. Hain zuzen ere, Holanda eta Katalunia aldean ibili berri
dira, lehendik ere ezagunak dituzten parajeetan.

“Holandan Groningen izeneko iparraldeko hiri batean jo genuen,
abuztuaren 23an.

Noordezon izeneko 11 eguneko kultur jaialdi batean parte hartu
genuen. Bertan musika, dantza, antzerkia eta beste hainbat alor
biltzen ziren”, Xabier Arakamaren hitzetan.

Xabier Arakama bera Holandan egon izan da workshop batzuk
ematen, eta han duela hiru-lau urte ezagututako lagun baten bidez
joan dira aurten hara. Dena den, ez omen da Holanda aldean
ibiltzen diren lehen aldia. Trikizio taldea hirutan izan da inguru
horretan, eta Xahier Arakama, berriz, oraindik gehiagotan izan da
Holandan trikitia jotzen.

Holandan eman zuten kontzertua oso berezia izan zela adierazi
digu Xabier Arakamak: “Laku baten gainean zegoen eszenatokia

eta aurrean ura besterik ez genuen; jendea, berriz, aldamenetan.
Egia esan, harrituta geratu ginen jende kopuruarekin, asko
baitzegoen. Gainera, hasi baino 15 bat minutu aurretik zeuden
gure zain, eta, abestiak bukatu orduko, txalo zaparrada handia
entzun zitekeen”,

Ikusten denez, harrera beroa egin zieten Trikizio taldekoei, eta
jende andanak eskatu omen zieten beren diskoa. Xabier Arakamak
berak esan digunez, jende askok omen du han trikitixaren ezagutza,
gehienbat Kepa Junkera eta Joseba Tapiaren bitartez.

Trikizio taldekoak Katalunia aldean ere izan dira, ordea, Cerveran
hain zuzen. Abuztuaren 29an izan ziren Aquelarre izeneko hiru
eguneko festa batean. Bertan, kontzertuak eta beste hainbat ekitaldi
zeuden antolatuta. Kontzertu honetan Pomada taldeak jo zuen
Trikizio taldearen aurretik, eta euskaldunen saioaren ondoren,
Obrin Pas Valentziarrek hartu zuten lekukoa. “lzugarrizko jendetza
zegoen, eta harrituta geratu ginen bildutakoen harrerarekin.
Gainera, euskal musika asko ezagutu eta estimatzen dute. Trikitixa
ere ezagutzen dute”, kontatu digu Xabier Arakamak,

Trikizio taldekoak ere, Irats taldekoak bezalatsu, gustura ibili
dira Euskal Herritik kanpora.







